
METHODOLOGICAL COMMONITY IN LITERATURE POETICS 

Annotation 

Тhis article interprets and analyzes the Uzbek and Kazakh peoples' customs, way of life and the criteria of inter-tribalism, as well 

as the closeness of their literature, in this sense, the commonalities in the poetics of modern work in depicting the spirit of man 

and nature. 

Keywords: folk, literature, time and epoch, landscape, poetics of modern work, artistic mastery, commonality. 

 

МЕТОДОЛОГИЧЕСКАЯ ОБЩНОСТЬ В ЛИТЕРАТУРНОЙ ПОЭТИКЕ 

Аннотация 

В данной статье осмысляются и анализируются обычаи, быт и критерии межплеменной принадлежности узбекского и 

казахского народов, а также близость их литературы, в этом смысле общие черты поэтики современного произведения в 

изображении духа человек и природа. 

Ключевые слова: народ, литература, время и эпоха, пейзаж, поэтика современного произведения, художественное 

мастерство, общность. 

 

ПЕЙЗАЖ ТАСВИРИ ПОЭТИКАСИДА УСЛУБИЙ МУШТАРАКЛИК 

Аннотация 

Мазкур маколада ўзбек ва қозоқ халқлари урф одатлари, яшаш тарзи ҳамда ўзаро қабила-урғучилик мезонлари билан 

бир қаторда адабиёти ҳам  бир бирига жуда яқинлиги, шу маънода, замонавий асар поэтикасида инсон ва табиат 

руҳиятини тасвирлаш борасида муштарак жиҳатлар талқин ва таҳлил қилинган. 

Калит сўзлар: халқ, адабиёт, замон ва давр, пейзаж, замонавий асар поэтикаси, бадиий маҳорат, муштараклик. 

 

Кириш. Ўзбек ва қозоқ халқлари азал-азалдан урф 

одатлари, яшаш тарзи ҳамда ўзаро қабила-урғучилик 

мезонларида ҳам бир-бирига жуда яқин ва ўхшаш ҳаёт 

кечириб келмоқда. Халқларимиз қадим даврлардан буён 

дўсту биродарлик тамойиллари асосида яшашади Шу 

маънода, замонавий асар поэтикасида инсон ва табиат 

руҳиятини тасвирлаш борасида муштарак жиҳатлар 

кўпдир. Эсонғали Равшанов қозоқ насрининг истеъдодли 

адибларидан бири. Ўзбек насрида асарлари жаҳоннинг 

ўнга яқин тилига таржима қилинаётган Исажон Султон 

ҳам ана шундай маҳоратли ёзувчилардан саналади. Ҳар 

иккала ёзувчининг воқеликни идрок қилиш 

тамойилларида ўзига хослик билан тасвирий яхлитлик 

кузатилади.  

Маълумки, пейзаж тасвири бадиий асарда шахс ва 

ҳодисаларнинг сюжет поэтикасида муҳим компонент 

эканлигини ёдда тутмоқ жоиз. Инсон руҳиятини ёритишда 

пейзаж ҳолатлар, воқеалар, замон ва давр синовларида 

ҳаёт кечираётган характерлар ўсиш-ўзгаришларини янада 

тиниқроқ англашда қўл келади. Шуни унутмаслик 

жозики, қозоқ адабиётининг таниқли ёзувчиси Эсонғали 

Равшанов бадиий асарнинг эсселашув тамойилларини 

ўзига хос тарзда идрок қилолган ёзувчилардан бири 

эканлиги аёнлашади.  

Мавзуга оид адабиётлар таҳлили. Ёзувчи 

“Оққуш сузган сув сулув” эссеси Исажон Султоннинг 

“Онаизорим” қиссасидаги кайфиятни ёдимизга солади.  

Ҳар иккала ёзувчи воқеликни шу қадар табиий ва 

ўзига хос тарзда талқин қиладики, ўқувчи сўз воситаси 

орқали энг қизиқарли картина томоша қилаётгандек 

сезади ўзини. Масалан “Оққуш сузган сув сулув” эссесида 

табиатнинг бетакрор мўъжизаларидан бири – қушлар 

ҳаётини шоирона нигоҳ билан тасвирлайди: 

“У шивирлоқ оққушдан нимаси билан фарқ 

қилади? 

Фарқ – бўйнида. Шивирлоқнинг бўйни эгилган, у 

эса бўйнини тик тутади. Эгмайди, эгилмайди. Овози 

дағалроқ. Сузганида шивирлоқдай эмас, танасини сувга 

ботириброқ, думини кўтариброқ сузади. 

Қишда Иссиқкўлга йўлим тушиб қолди. Кўлга 

қурқулдоқ оққушлар қишлагани учиб келишар экан. Кўл 

юзи оққушлардан оппоқ бўлиб кетган. Йил сайин декабрь, 

январда кўлга мингга яқин оққуш келиб, шу ерда қишлаб, 

баҳор келиши билан учиб кетишади. Бу ерлик болалар 

оққушларнинг бир-бирлари билан уришганини томоша 

қилиб, куни бўйи соҳилдан кетишмайди. Оққушнинг 

“овули”га бегона қуш тасодифан келиб қолса, эркаги “жой 

бергандан жон берган афзал” деб, “оиласини” жон-жаҳди 

билан ҳимоя қилади. Баъзан, болалар томоша кўриш учун 

икки эркак оққуш ўртасига хўрак ташлаб, уларни 

уриштиришар экан. Балиқчи қирғиз чол ўша йили 

қурқулдоқ оққушнинг ўзига ҳамла қилган тулкини қаноти 

билан уриб, ҳушидан кетказганини ҳаяжонланиб ҳикоя 

қилган эди. Дарҳақиқат, бу қушнинг жанг пайтидаги 

важоҳатини кўрибоқ, унинг ўзини ҳимоя қила олишига 

ишонч ҳосил қиласиз”[1].  

Мазкур лавҳада ёзувчининг қуш табиатини 

тасвирлай олиш маҳоратининг юксаклигини ҳис қиламиз. 

Қушлар олами ва уларнинг яшаш тарзи билан боғлиқ 

жуда кўплаб асарлар ёзилган. Рабғузий, Навоий, Бобур 

сингари мутафаккирлар ижодида бунинг ёрқин 

намунасини кўриш мумкин. Эссе-қиссада ёзувчи 

оққушнинг ҳаётига доир илмий тафаккур билан бадиий 

тафаккурни уйғунлаштирадики, натижада ўқувчида бу 

қуш турига доир тушунча-тасаввурлар кенгаяди. Ёзувчи 

кўплаб сафарлар қилган. Марказий Осиёнинг ёввойи 

табиатининг ранг-баранг қиёфасини тасвирлар экан, халқ 

оғзаки ижодига хос мифологик қарашларни ҳам бугунги 

даврга яқинлаштиришга эришади. Аслида, мифологик 

қатлам Исажон Султон ва Эсонғали Равшанов 

изланишларида турфа поэтологик конструкцияни 

бирлаштиради. Онг ва туйғу нисбати олам ва одам 

тиғизлигини англашга йўл очади. Тасаввурлар 

силсиласида юзага чиқаётган ҳаётий ҳақиқат, пейзаж 

тасвирида бадиий шартланишга эврилади.  

“Исажон Султоннинг “Онаизорим” қиссаси 

ижодий тафаккур оламидаги ана шундай жабҳалардан 

бирига ўзининг хос, айрича эътибори ҳамда ёндашув 

тарзи билан, ахлоқий-эстетик нияти, ижросининг услубан 

равшанлиги билан характерланади. Таъкидлаш жоизки, 

ёзувчининг дунё ишлари, мантиқ-моҳиятига, барча нарса-

ҳодисаларга муносабатдаги ҳақ эътиқодга таслим поэтик-

фалсафий фаразлари қиссадаги у қадар катта янгилик 

эмас. Улар унинг ўқувчиларига олдинги асарлариданоқ 

аллақачон таниш ва жуда манзур. Яхши хусусият ва 

қарашларга бой ўша хос услуб “Онаизорим”да ҳам тўла 

ҳукмрон, қиссани ҳар томонлама зийнатлаган”[2], - ёзади 

Т.Шермуродов. Ҳақиқатдан ҳам, асарда пейзаж – Раъно 

исмли оққуш мисол садоқат ва вафо тимсолида бўй 

кўрсатган бир муштипар ўзбек аёлининг қалбу шуурида 

кечаётган зиддиятларни, оддий ва камтарин она васфини 

талқин қилишга қаратилган гўзал қиссадир. Бу дарднинг 

улғайиши, жамият ҳаётида содир бўлаётган 

изтиробларнинг инсон тақдирига таъсири яққол намоён 

бўлган. Эсонғали Равшанов ҳам “Оққуш сузган сув сулув” 

асарида инсон ва қуш тимсолида хотин-қизлар боразини 

ҳам сюжет поэтикасига сингдириб тасвирлайди. Ҳар 

иккала ёзувчининг услубий манераси – нарса ва ҳодисалар 

образини, табиат неъматларининг мўъжизавий қисматини 

қадим мифологик афсона, ривоят, ҳикоятлар негизида 

қайта идрок қилишида кўринади. Демак, ёзувчилар 

пейзаж бағрида олам ва одам руҳини типиклаштириш 

йўлидан, янги бир модификацион талқин йўсинини қайта 

кашф қилади.  

Тадқиқот методологияси. “Ўтмишга мурожаат 

қиладиган бўлсак, бундан кўп асрлар муқаддам Уч қиян 

этакларида оққуш қўнадиган кўллар бўлган, дейишади. 

Алқисса, ўшанда доно Жонибек Султон Улуғ 

салтанатининг шуҳрати оламни тутган, камолга етиб, қора 

тулпори маррага етган бир олтин давр бўлган экан. 

Хоннинг ҳусну жамолда ойни хижолатда қўядиган танҳо-

ю тантиқ қизи “Бундай гўзал ва улуғвор дориссалтанатга 

оққушлар сузадиган ҳовуз етишмаётир”, дейди-да, эрка 

Ёйиқнинг йўлига тўғон қуриб, уни шаҳар ўртасидан 

ўтказтиради. Муҳандислар бошчилигидаги қуллар бир 

енгдан қўл, бир ёқадан бош чиқариб, тинимсиз ер қазиб, 

шаҳар марказида ҳовуз эмас, улкан кўл яратишади. 

“Хоннинг қаҳридан эмас, хонзода қизининг қилиғидан 

қўрқаман”, деган сўз ўша замонлардан қолгандир, балки. 

Хонзода шу билан чекланмасдан, “Оққуш ширинликка ўч 

қуш” деб, олис-яқиндан, карвон-карвон қанд-шакар 

ташитиб, кўлга тўктиради. “Шакаркўл” деган ном ана 

шундан қолган дейишади. Натижада, ростдан ҳам 

Шакаркўлга оққушлар қўнадиган бўпти. Уларга ҳеч ким 

тегмас, тегмоқ у ёқда турсин, ҳатто ҳуркитган одам ҳам 

хонзоданинг қаҳрига учрар экан. Орадан кўп ўтмай 

Шакаркўлнинг сатҳи оппоқ қушлардан кўринмай кетибди. 

Оқшом сайрга чиққан хон қизининг канизаклари олтин 

қайиқда кўлнинг ўртасигача сузиб бориб, оққушларни 

қўллари билан оҳиста бир чеккага суриб, сув олишар 

эканлар. Кўҳна қозоқ заминида мана шундай афсонавий 

шаҳарлар бўлган. Қани ўша шаҳарлар? Уларни ким 

заволга учратди? Ким эмас, нима завол топтирди? 

Манманликданми ёки беғамликданми? Нодонликми? 

Ёлқовликми, мақтанчоқлик билан исрофгарчиликми? 

Сабабини билмаймиз. Тарихий ҳақиқатни билмоқ 

мушкул. Чунки ҳар бир авлод ўз қаричи, ўз нафсу 

эҳтиёжидан келиб чиқққан ҳолда тарих яратади”[3] 

Ушбу лавҳада мифопоэтик қатлам ёзувчи ижодида 

янгича бир ракурсда кўзга ташланади. Мана шу тасвирда 

ҳар иккала ёзувчининг тасвир объектига олинган табиат 

неъматларининг муштараклиги юзага чиқади. 

Мифопоэтик тафаккурнинг ривожланиши, қайта 

ишланиши ҳамда ўзгаришга мойиллиги идрок 

сарчашмаларини бирлаштиради. Оққуш ва хон қизининг 

қисмати зукко ўқувчини бефарқ қолдирмайди. Эссе-

қиссада афсона ва ривоятлар ёзувчи бадииятининг асосий 

ижодий концепциясини типиклаштиради. Исажон Султон 

ҳам “Онаизорим” қиссасида шундай тасвирларни худди 

моҳир рассомдек чизиб берадики, ўувчини соҳир орзулар 

хаёлини тезда ром этади:  

“Яна бир чақалоқ туғилди. 

У ҳеч нимани билмайдиган, гоҳ ўзича кулимсираб, 

гоҳ чириллаб йиғлайдиган қизиқ бир жонзот эди. 

Онаси юмушга уннаб кетганида гоҳо Раънога 

“Укангга қараб тур”, дер эди. Шунда Раъно қизиқсиниб 

унинг қўл-бетларини ушлаб кўрарди. Чақалоққа бу ёқмас, 

ғингширди. 

Она аллалари ҳам ўчмас бўлиб ёдига муҳрланди: 

Тилимнинг узуни-ё, алла. 

Юзимнинг қизили-ё, алла, 

Юрагимнинг тафтига-ё 

Тандирлар қизийди-ё, алла…  

…Отасининг давлати йўқ, алла-ё алла, 

Онасининг роҳати йўқ, алла-ё алла… 

Сўзларига эътибор берармиди? “Юзимнинг 

қизиллиги сен туфайли”, дермиди онаси? “Сен бўлмасанг 

сомондай сарғаярдим, Худойим етказганига минг шукур” 

дермиди? “Тилимнинг дўсту душман орасида узун 

бўлишиям сендан, ахир… Йўқса, орзу-армонларим мўл 

эди, энди эса юрагимда тафтига тандирлар қизийдиган 

даражада лаҳча чўғлар бор, жоним болам”, деб 

куйлармиди алласини онаизор? 

Гоҳо хотинлар тўпланиб, чилдирма чалиб қўшиқ 

ҳам айтар эдилар: 

Толеим бўлса эди, ёнган чироқ ўчармиди? 

Мен суянган тоғларим ости билан кўчармиди?”[4] 

Таҳлил ва натижалар. Исажон Султон 

“Онаизорим” қиссаси адбининг ўз ҳаётидан олинган бир 

асар янглиғ таассурот уйғотади ўқувчида. Пейзаж тасвири 

бадиийлик модуси шахс руҳиятини давр муаммолари 

билан омухта тасвирлашга диққат қилинади. Адиб ўнлаб 

мифологик образларни олиб кирадики, худди Эсонғали 

Равшанов каби сюжетга тарих ва халқ оғзаки ижоди 

намуналари билан уйғунликда идроклайди. Мана шу 

услубий доминант ҳар иккала адиб изланишларидаги 

муштарак жиҳатларни қамрайди. “Ҳаётий материалнинг 

ўзи сюжетг яратиш учун камлик қилади. Асар ёзиш 

ниятининг пайдо бўлиши учун қандайдир туртки зарур 

бўлади. Бу туртки тасодифий учрашув, юракка ўрнашиб 

қолган сўз, туш, олисдан эшитилган товуш, томчидаги 

қуёш нури ёки пароход гудоги ва ҳаказо... биринчи 

қарашда арзимаган, баъзан эса асарда кўтариладиган 

масалаларга умуман плоқаси бўлмаган бирон нарса 

бўлиши мумкин. Чамаси ана шу туртки сюжетда 

ифодаланадиган ғоявий асосни ёзувчига топиб беради. 

Арзимас турткининг ижод жараёнидаги улкан аҳамияти 

ҳам ана шундадир”[5], - таъкидлайди проф. Д.Тўраев. 

Бинобарин, поэтик талқин бирикувида сюжет ва 

композиция муҳим ўрин эгаллайди. Ҳар бир деталь тасвир 

экзистенциясини барқарорлаштиради. Ижодкор айни 

мифологик қатлам таркибида акс этаётган ҳар қандай 

образни пейзаж билан юзага чиқаради. Эсонғали 

Равшанов дашт ва воҳа, саҳро табиатини, табиатдани 

инжа сирларни юрак-юракдан теран ҳис қилиб асар 

битишида ҳам ўзига хос бир манера мавжуд. Исажон 

Султон ўзбекона урф-одатларни, айниқса, қишлоқ 

қўйнида вояга етаётган болаликни кўз ўнгимизда ҳис 

қилдирганча идроклайди. Бундай ижодий анъана ҳар 

иккала халқ адабиёти, айниқса, насрий изланишларда 

янада ёрқин лавҳаларда намоён бўлади.  

Ҳар бир асар ўзининг замон ва давр эҳтиёжлари 

маҳсули сифатида юзага келади. Кейинги йилларда 

бадиийлик моҳиятида мифопоэтик талқин тамойилларига 

эътибор кучайиб бормоқда. Бундай сифат ўзгаришлари 

ёзувчиларнинг жаҳон адабий ҳаётида бўлаётган 

ривожланишларни тўғри англай олганлиги, ўзларининг 

истеъдодларини намоён қилишда катта изланишлар олиб 

бориши билан ҳам ўлчанади. Чунки бадиилик ҳамиша 

истеъдоднинг бағрида такомиллашади. Ёзувчи ҳаёт 

материални бадиий сюжетга айлантирар экан, шахс 

руҳиятини оддий бир табиат неъматлари тимсолида акс 

эттириши ҳам мумкин. Зеро, чинакам эркинлик 

адабиётнинг турфаланишига замин яратди. 

